
Il Lexicon istoric retic en rumantsch è terminà
Il segund ed ultim tom dal Lexicon istoric retic è cumparì ed è vegnì preschentà iera saira a Cuira

DA MARTIN CABALZAR

■ La vicepresidenta dal cussegl da
fundaziun dal Lexicon istoric da la
svizra ed archivara da la citad da Tu-
ritgAnnaPiaMaissenha surdà ier sai-
ra a Cuira il segund ed ultim tom dal
Lexicon istoric retic alminister dacul-
tura Martin Jäger ed al parsura da la
Lia Rumantscha Vincent Augustin.
Cun quai è il lexicon rumantsch l’empri-
ma ediziun d’ina lingua dal «Histori-
sches Lexicon der SchweizHLS» conclu-
dida cun success, sco quai che il schefre-
dactur dal HLS Marco Jorio ha constatà
cun satisfacziun. Il segund tom cumpara
uss bundant 13mais suenter la preschen-
taziun da l’emprim tom il december
2010.

Ils dus toms rumantschs sa preschen-
tan tant intern sco extern en il medem
vestgì sco las ediziuns dal HLS en tu-
destg, franzos e talian che èn cumparidas
fin qua mintgamai en 10 toms. Il tom 2
dal LIR che cumpeglia las letras M fin Z
cuntegn sin 583 paginas radund 700 fo-
tos e graficas. Sis paginas dublas èn dedi-
tgadas a faschs tematics, uschenumnadas
paginas da focus che portan infurma-
ziuns pli approfundadas davart l’istorgia
da la Rumantschia, il Rain, la Viafier re-
tica, mesiras e paisas etc.

LIR cumeglia l’entir spazi retic
Sco quai che il redactur Adolf Collenberg
ha declerà cumpeglia il LIR tut il spazi
grischun, dond l’emprima prioritad als
territoris anc oz rumantschs, alura a las
parts oriundamain da lingua rumantscha

e finalmain a las autras regiuns linguisti-
cas dal Grischun. Ordaifer ils cunfins
chantunals actuals recepescha il LIR la
situaziun geografica da la Rezia, La Cur-
rezia medievala, il Stadi da las Trais Lias
cun lasTerras subditas ed il chantunGri-
schun confederal. Ultra da quai vegnan
era tractadas a moda concisa las pli im-
purtantas destinaziuns – pajais e citads –
dals emigrants rumantschs. Il LIRna saja
damaias betg simplamain il lexicon dal
Grischun, mabain in’ovra da consulta-
ziun davart l’istorgia dal spazi retic cun
in focus particular sin l’istorgia millen-
nara da l’intschess cultural rumantsch.

Senza rumantsch grischun nagin LIR
Scoquai che il redactur linguisticManfred
Grossdi saja l’ediziundalLIRera stada lin-
guisticamain ina gronda sfida. Per ra-
schuns praticas cumparia il LIR en la nova
lingua da scrittira rumantsch grischun.
Radund 3135 artigels (40%) redegids da
bundant 300 auturas ed auturs sajan ve-
gnids surpigliads integralmain dal HLS e
translatads en rumantsch. Ils auters arti-
tgels da persunas, famiglias e lieus ed il ul-
teriurs artitgels tematics èn vegnids scrits
aposta per il LIR ubain adattads – sin basa
da l’artitgel dal HLS – cumplettamain a
las relaziuns en la Rumantschia. Sia lavur
saja stada da garantir la consistenza logica,
la coherenza stilistica e la sviluppaziun e
standardisaziun da la terminologia. Cun
l’ediziun rumantscha hajan ins dà la cum-
prova che il rumantsch grischun saja ina
lingua elavurada sin aut nivel che possia
era satisfar a criteris scientifics che èn da
resguardar per la publicaziun d’in lexicon.

ManfredGross è persvadì che senza la lin-
gua unifitgada rumantsch grischun dessia
oz nagin LIR.

Cumpensar quantitad cun qualitad
Adolf Collenberg constatescha ch’i saja
in dals gronds hobis dals Rumantschs da
constatar da dumbraziun tar dumbra-
ziun ina digren da la populaziun che ve-
gnia cumpensada cun stentas supple-
mentaras da quels che restian. Malgrà
ch’ins haja prognostitgà gia daditg la
mort dal rumantsch na veglia quel par-
tout betg murir. Il LIR saja anzi in ulte-
riur segn da sia vitalitad. Bun grà sa el per
il reussir da l’ovra cunzunt er a l’iniziant
ed emprim redacturMartin Bundi, al re-
dactur linguistic Manfred Gross ed als
numerus translaturs sco er al graficher
Sylvain Malfroy.

Vinavant disponibels sin internet
Ils artitgels dal LIR èn vinavant disponi-
bels sin internet www.e-lir.ch tenor il
concept d’informatica elavurà da IC Sur-
selva. La Quotidiana preschenta mintga
mesemna ina pagina tematica cun con-
tribuziuns or dal LIR. (Mira pagina 5
LQ dad oz!) Il LIR stampà è vegnì pro-
ducì da la Südostschweiz Presse e Print
SA aCuira ed è vegnì edì da la Chasa edi-
tura Desertina. Ils dus toms custan ense-
men 298 francs, ins na po dentant betg
cumprar mo in singul tom.

Lexicon istoric retic. 2 toms cun 1160 paginas e
radund 1400 fotos e graficas. Editura Fundaziun
Lexicon istoric da la Svizra, editura en cu-
missiun Casa editura Desertina. Empustaziun:
bbv@casanova.ch u tel. 081 258 33 30.Frontispizi dal segund tom dal Lexicon istoric retic gest cumparì. MAD

A cuorta vesta in problem – a liunga vesta ina schanza
Il Forum economic dil Grischun pren posiziun tier l’iniziativa «stop per habitaziuns secundaras»

DA MARTIN CABALZAR

■ Il pievel svizzer ha acceptau l’inizia-
tiva encunter la construcziun sfrenada
da habitaziuns secundaras ed aschia
definiu da niev las reglas per las de-
stinaziuns turisticas en Svizra. Per il
Forum economic dil Grischun caschu-
na quella decisiun bein problems a
cuorta vesta, a liunga vesta seigi ella
denton era ina schanza. Enconuschen-
tamein ha la confederaziun uss installau
ina gruppa da lavur che vegn incumben-
sada d’elaborar las leschas ed ordinaziuns
executoricas. Da quella fan era cusseglier
guvernativ grischunHansjörgTrachsel e la
ant. presidenta communala da Falera e
deputada Silvia Casutt part. Da differen-
tas varts ei gia vegniu lantschau ideas pli
u meins duvrablas per sustener egl ave-
gnir ils loghens turistics e cunzun la ho-
tellaria. Il Forum economic dil Gri-
schun – che definescha sesez sco luvratori
spirtal dalla economia – ei perschuadius
ch’il remplazzament d’habitaziuns secun-
daras existentas entras novs edifecis e l’in-
troducziun d’ina taglia sin habitaziuns se-
cundaras pudessien esser sper autras ideas
innovativas tuttavia ina schanza.

Problems a cuorta vesta
Sco quei ch’il meinagestiun dil Forum
economic dil Grischun Peder Plaz pun-
tuescha stoppi ins ussa suenter la deci-
siun dil pievel mirar anavon e s’orientar
tenor las novas cundiziuns da rama. A
cuorta vesta vegnien ils loghens turistics
bein a vegnir confruntai cun grevs pro-
blems en consequenza dil verdict dil pie-
vel. La reducziun dil volumen da baghe-
giar vegni senza dubi era ad effectuar ina
reducziun dils plazs da lavur. En tgei di-
mensiun che quei succeda sappien ins
denton constatar pér en in pèr onns. La
valeta dils hotels e dallas immobiglias el-
las regiuns muntagnardas vegn a vegnir

eruida tenor novs criteris. Tier la hotel-
laria, las habitaziuns secundaras ed il ter-
ren da baghegiar vegni la decisiun ad ef-
fectuar ina reducziun dalla valeta, tier las
habitaziuns secundaras encuntercomi
vegni la valeta a crescher. A cuorta vesta
astgassi era la finanziaziun da hotels ve-
gnir engreviada marcantamein.

Schanzas a liunga vesta
A liunga vesta vesa il Forum economic
dil Grischun tuttavia era schanzas per las
regiuns muntagnardas e quei suenter
ch’ei ha dau ina adattaziun dallas
structuras existentas. Peder Plaz cumpa-
reglia quella purificaziun dallas structu-
ras schizun cun in exercezi da desintoxi-
caziun. Pertgei muort il scamond factic
da habitaziuns secundaras en las regiuns
muntagnardas hagien las habitaziuns
existentas survegniu in cert status da

schurmetg. La damonda per habitaziuns
secundaras vegn a sefocussar adina dapli
silla substanza existenta enstagl silla con-
trucziun supplementara da novas immo-
biglias. La nova situaziun seigi in experi-
ment economic singular per investiziuns
e carschientscha senza ina expansiun cun
novs objects.

«Il pli tup fuss ei ussa sche las regiuns
muntagnardas pitessen sut ils effects ne-
gativs a cuorta vesta e degenerassen e
munchentassen da nezegiar las schanzas
che sepresentan a liunga vesta», scriva Pe-
der Plaz. Perquei duein confederaziun e
cantuns resp. la gruppa da lavur gest in-
stallada far tut il pusseivel per che l’exe-
cuziun dallas finamiras dall’iniziativa lu-
beschi era facticamein da nezegiar las
schanzas che sedattan en favur dallas re-
giuns muntagnardas.En quei connex
puntuescha Peder Plaz denton era ch’ei

setracti buca da mitigar ni trer ils dents
dalla iniziativa, mobein da tschercar ina
soluziun che porta la finala in profit vi-
cendeivel ton per ils loghens turistics sco
per la protecziun dalla cuntrada. Quei
seigi bein la quadratura dil rudi, relative-
scha Plaz, el ei denton perschuadius che
cun cun empau bunaveglia seigi quei
contonschibel silmeins a liunga vesta.

Remplazzar habitaziuns secundaras
existentas

Sco ina dallas mesiras per contonscher
quella finamira postulescha il Forum
economic la pusseivladad da remplazzar
habitaziuns secundaras existentas entras
novas construcziuns, era sche quella me-
sira seigi bucamenziunada explicitamein
en l’iniziativa. Sut quella «construcziun
remplazzonta» d’habitaziuns secundaras
capeschan ins per exempel la pusseivla-
dad da spazzar surbaghegiadas realisadas
els onns sissonta e da remplazzar quellas
cun novas habitaziuns secundaras cun la
medema surfatscha. Peder Plaz enume-
rescha treis avantatgs da quella proposta:
Primo san baghetgs vegls vegnir sanai
energeticamein, secundo san ins migliu-
rar qualitativamein ed esteticamein ils
baghetgs remplazzai e terzo profitescha
l’economia da baghegiar dapli d’ina tala
mesira che da «renovaziuns superficialas
cul pennel». Per las vischnauncas scaffes-
si ina tala reconstrucziun era dapli spazi
per migliurar il maletg dil vitg e las
structuras per ex. cun remplazzar cla-
vaus, baghegiar pli spess e sligiar pli op-
timalmein ils problems da traffic.

Plaz ei perschuadius che la pusseivla-
dad da remplazzar habitaziuns existentas
secumporti tuttavia cullas intenziuns
dils iniziants. Ei dat buca dapli habita-
zins secundaras, las structuras san vegnir
optimadas en favur dil maletg dil vitg e
dalla cuntrada e la finala era dil turissem.
Senza quella pusseivladad existi il prighel

che la substanza existenta mondi en de-
cadenza e promovessi aschia consequen-
zas negativas per l’attractivitad dil liug.
Ils marcaus dalla retorta en Frontscha ed
en Italia seigien buca gest gronda reclama
per in tal svilup, manegia Plaz.

Taglia sin habitaziuns secundaras
Damai ch’ei vegn egl avegnir buc ad esser
pusseivel da far finanziaziuns cruschadas
da hotels entras habitaziuns secundaras
vegn l’interessenza a stuer artgavar novs
canals da finanziaziun. Ei seigi era da
quintar che las taglias da midada da
maun e da gudogn sin midadas da maun
tschessien marcantamein. El medem
mument stettien las vischnauncas den-
ton avon la gronda sfida da migliurar lur
infrastructuras. «La soluziun la pli cun-
vegnenta ei d’introducir per quei intent
ina taglia sin secundas habitaziuns», po-
stulescha il Forum economic. Mo aschia
sappien ins serrar la cadeina da finanzia-
ziun enteifer ina vischnaunca ni destina-
ziun turistica senza esser dependents da
subvenziuns d’ordeifer.

Ils possessurs da habitaziuns da va-
canzas profiteschan dil schurmetg d’in-
vestiziun per lur habitaziuns e dalla in-
frastructura turistica e communala e pa-
gan persuenter ina taglia annuala. Da-
mai che las vischnauncas san aschia
exact conmieds che stattan annualmein
a disposiziun san ellas calcular e planisar
meglier investiziuns a liunga vesta ed
ein aschia buca dependentas dallas lu-
nas dalla fiera d’immobiglias. Aschia
contribuessan quels che profiteschan
dalla decisiun dil pievel cun in augment
dalla valeta da lur habitaziuns, aschia
ch’ina certa gestadad fussi garantida, ar-
gumentescha Peder Plaz. En scadin cass
quenti el culla curascha ed il vast hori-
zont da quels che prendan las decisiuns,
accentuescha Peder Plaz enviers La
Quotidiana.

Per Peder Plaz dil
Forum ecomic dil
Grischun ensiara
in gie alla iniziati-
va encunter la con-
strucziun excessi-
va da habitaziuns
secundaras era
schanzas e novas
perspectivas per
las regiuns mun-
tagnardas.

